
Paul-ŋum Tuyuutai
Philemon-mun

1 Uvaŋa Paul tigutaaŋuruaŋa piqutigiplugu
Jesus Christ, aasriiñ Timothy aniqatigikkaqput
uvamniittuqtuuq. Aglaktuŋa uumiŋa
tuyuutmik Philemon-mun piqpagikkamnun
savaqatigikkamnun, 2 suli Apphia-munlu
piqpagikkaptiknun Archippus-munlu
aŋuyyiuqtauqatiptiknun, ukpiqtuaŋuruanunlu
katisruuruanun tupipnun. 3UvvatuqAgaayyutim
Aapagikkapta Atanġuruamlu Jesus Christ-ŋum
iłuaqqutiqpaglisi tutqiutiqaqtillusiḷu.

Philemon-ŋum Piqpaksrił̣halu Ukpiqsrił̣halu
4Quyagiga Agaayyutiga itqaġiplutin iŋiqsruqama,

5 tusraapluŋa piqpaksrisilaapnik iluqaitñik
Agaayyutim iñuiñik suli ukpiqsrisilaapnik
Ataniġikkaptiknik Jesus. 6 Piqatigiił̣iqput
ilipsitñi ukpiqsriruaŋuruani piġuqtuksrauruq
iḷitchuġitlasriḷusri ikayuutipayaanik pigikkapsitñik
Christ Jesus-mi. 7 Aniqatmaaŋ, quviatchaigikma
arautiqaqłuŋalu piqpakkutiłłapku, atakkii
iḷisimagiga quviatchaił̣hiñ iluqaitñik Agaayyutim
iñuiñik.

Paul-ŋum IŋiqsruutigaaOnesimus
8 Taatnamik iŋiġvigillagukkikpiñ sumik

piraksrapnik tilił̣hiñaugaluaqhutin, aniqatigiplutin
Christ-mi. 9Uvvasuli Christ-ŋum piqpaksrił ̣hagun
tilisunġitchikpiñ, aglaan uvaŋa aŋayuqaaqtuami,
isiqtaupluŋa pisigiplugu Jesus Christ

iŋiġvigisrukkikpiñ. 10 Tarra iŋiqsruġikpiñ pigiplugu
Onesimus iġñiġiliutikkaġa ukpiqsriḷiqman Christ-
mik qiḷiqsimałłamni pituutani. 11 Taimma
qaaglaanimña ikayuutaunġitchaluaqtuq ilipnun.
Aglaan pakma ikayuqtiġuqtuq ilipnunlu
uvaŋnunlu. 12 Utiġmun tuyuġisraaqsigiga.
Akuqtullaŋniaġumagiñ irrusriñigutilugu uvamnik
liilaa pipmatun. 13 Nayuqtigisrukkaluaġiga
uvaŋni illugu. Savautinayaġaaŋa iniksraġaluapni
qiḷiqsimałłamni piqutigiplugu tusraayugaaġiksuaq.
14 Aglaan suyumiñaipiaqtuŋa apiqsrullakkalu-
aqnak. Nakuurualiqiiñ piyummatigillapiaġlugu
nunuripkasruŋaqnak uvaŋnun.

15Taatnaqhuni aullaummiuraallaguknaġniqsuq
ilipniñ, ilipnun utitlasripḷuni iñiġlugu.
16 Uvakŋaniñaglaan savaktaaġruułhiñaunġiqsuq
ilipnun aglaan nakuqsitḷuktuq savaktaaġruŋmiñ.
Onesimus ukpiqsriaqsikami Christ-mik
piqpaknaqsiruq aniqatigiliutipluni uvaŋnun
aglaan pitḷukługuunniiñ ilipnun, takku
Agaayyutim pigiliutipmigaa iliptuntuuq.
17 Isrummatigigupŋa piqatnaaġipiaġluŋa,
paġlayumagiñ utiqpan uvaktun iḷiḷugu. 18 Suli
qitkutiksriñiqpan suurapnik taimani qimakami
suli niġġiuqsrumaqaqpatin akiiḷḷiutiyumagiñ uvam-
nun. 19 Uvva aglaktuŋa argamnik itna, Uvaŋa
Paul akiḷiġñiapiaġikpiñ. Itqaaqtuutinġitchikpiñ
qanutun niġġiuqsruutiqaqtilaaqnik uvamnun.
20 Aniqatmaaŋ, quyalisallaŋniaŋŋa pisigilugu
Ataniq, quviatchaksaġluŋa aniqatigipluŋa
Atanġuruakun.

21 Aglaktuŋa uumiŋa ilipnun nalupqigiñġitḷugu

tupiksrisuułhiñ iḷisimagaluaŋŋaan
savaaqatḷuŋniałhiñ iŋiqsruaġikkamniñ.
22 Aasriipsuuq niġiugaqaqtuŋa qiñitlasiḷgił ̣imnik
ilipsitñik iŋiqsrułłapsigun. Taatnaqhutin
itqanaiyaġumuutin iniksramnik.

Iḷammiuġutit
23 Epaphras-ŋum tigutaaŋuqatigikkaġma pisigi-

plugu Christ Jesus tuyuġaatin nayaaŋŋaġmiñik.
24 Mark-ŋumlu, Aristarchus-ŋumlu, Demas-
ŋumlu, Luke-ŋumlu savaqatiuma tuyuqmigaatin
nayaaŋŋanik. 25Uvvatuq iłuaqqutrisaan Atannapta
Jesus Christ-ŋum irvigiliuŋ irrusriqsi.

